MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 17

It-Tlieta, 13 ta’ Marzu, 2018.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fil-4:46 p.m.

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Robert Abela, l-Onor. Clayton Bartolo, l-Onor. Kristy Debono, Onor. Julia Farrugia Portelli (Segretarju Parlamentari  għar-Riformi, Ċittadinanza u Simplifikazzjoni tal-Proċessi Amministrattivi); l-Onor. Claudio Grech, u l-Onor. Alex Muscat kienu preżenti.

Kien hemm preżenti wkoll u ħa sehem fid-diskussjoni l-Onor. Jason Azzopardi.

TALBA

L-Iskrivana qalet it-talba.

MINUTI

Il-Minuti ta’ Laqgħa Nru. 16 li saret fil-5 ta’ Marzu 2018, ġew konfermati.

KORRISPONDENZA

Iċ-Chairman fakkar li l-Kumitat, aktar kmieni wara nofsinhar, kien irċieva email mingħand is-Sur Tonio Montebello, Kap Eżekuttiv ta’ Wasteserv b’informazzjoni mitluba minnu fil-laqgħa preċedenti. (Dok. 25)

DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010. (Kont.)
 
Il-Kumitat irriżuma d-diskussjoni mill-5 ta’ Marzu 2018.

Is-Sur Tonio Montebello, Kap Eżekuttiv ta’ Wasteserv, ġie msejjaħ fil-Kamra sabiex ikompli jixhed bl-istess ġurament li kien ingħata f’laqgħa preċedenti tal-Kumitat.

Matul id-domandi li kien qed jagħmel lix-xhud, l-Onor. Jason Azzopardi għamel riferenza għas-segwenti dokumenti:

· artiklu li deher fil-ġurnal The Times of Malta tal-10 t’Awwissu 2016, bit-titlu “Wasteserv denies resorting to bad practices to cut costs – Magħtab residents report worsening odours coming from the landfill”. (Dok. 26); u

· artiklu li deher fil-ġurnal The Malta Independent tas-27 t’April, 2018 bit-titlu “Minister Josè Herrera agrees to put Wasteserv employees on indefinite contract”. (Dok. 27)

u ppreżenta kopja tagħhom lill-Kumitat.  Huwa qal lis-Sur Montebello li kien se jibgħat jistaqsih għal informazzjoni addizzjonali u xi statistika oħra li kellu bżonn, permezz ta’ email tramite l-iskrivana tal-Kumitat. 

Fis-6:04 p.m. is-Sur Montebello spiċċa jagħti x-xhieda tiegħu għal din il-laqgħa u ġie mitlub jirtira mill-Kamra.

L-Onor. Robert Abela ġibed l-attenzjoni tal-President li din kienet ir-raba’ laqgħa li fiha kien qed jixhed l-istess xhud u qal li għalkemm il-każ li kien qed jiġi diskuss kellu r-rilevanza tiegħu, il-Kumitat kellu ħafna aktar xogħol x’jagħmel u li x-xhieda tas-Sur Montebello kellha tkun konkluża. Huwa qal ukoll li ż-żewġ naħat kellhom iħejju lista tax-xhieda li xtaqu li jissejħu quddiem il-Kumitat, kif kien sar fil-każ preċedenti li ddiskuta l-Kumitat. 

Il-Membri tan-naħa tal-Gvern qablu ma’ dan u qalu li kienu qegħdin jimxu fuq il-parir li kien ta lill-Kumitat il-President f’laqgħat preċedenti, u ċioè li l-Kumitat ma kellux idum wisq fuq każ wieħed ħalli jkun jista’ jgħaddi għal każi oħra li kellu pendenti.

Iċ-Chairman qal li ma jsibx problema li kull naħa tippreżenta lista bix-xhieda li riedu jissejħu quddiem il-Kumitat, però ma kienx jaqbel li l-Kumitat jintrabat b’numru ta’ seduti.
 
L-Onor. Julia Farrugia Portelli qalet li allura kellu jiġi rreġistrat li b’effett immedjat, iċ-Chairman ma kellux jagħmel restrizzjonijiet fuq in-naħa tal-Gvern fuq kemm-il laqgħa kellhom jieħdu fuq suġġett ħalli b’hekk ir-regoli jkunu ugwali għal kulħadd.  Hija talbet ukoll sabiex l-iskrivana tal-Kumitat issib id-drabi fejn iċ-Chairman talab lin-naħa tal-Gvern biex ma tkomplix tkaxkar sabiex il-Kumitat ikun jista’ jalterna fuq il-każijiet. L-Onor. Farrugia Portelli talbet li jkun hemm l-istess kejl li talab iċ-Chairman f’laqgħat preċedenti, jew jekk kienet se tiġi adottata xi sistema ġdida, allura dik is-sistema kellha tkun tgħodd għaż-żewġ naħat l-istess.

Iċ-Chairman qal li għal-laqgħa li jmiss, ir-rappreżentanti tal-Oppożizzjoni kienu se jagħmlu li jistgħu biex kemm jista’ jkun jagħlqu x-xhieda tas-Sur Montebello.  Huwa qal li ż-żewġ naħat kellhom jippreżentaw il-lista tax-xhieda tagħhom ħalli b’hekk il-Kumitat ikun jista’ jirregola kemm kellu bżonn laqgħat.

Id-diskussjoni dwar dan is-suġġett kienet interrotta u baqgħet aġġornata.

Fis-6:10 p.m. iċ-Chairman aġġorna l-Kumitat għal nhar it-Tlieta, 10 t’April 2018, fl-4:30 p.m. bl-istess aġenda.

